
RAQAMLI IQTISODIYOT SHAROITIDA 
RAQAMLI BANK XIZMATLARI AMALIYOTI 
TAHLILI
Kazakbayev S.B.
O‘zbekiston sanoat-qurilish bank” ATB tizimli tahlil guruhi menejeri

Annotatsiya. Maqolada masofaviy bank xizmatlarini joriy etishga ta’sir qiluvchi ichki va tashqi omillar yoritilgan. Unda 
masofaviy bank xizmatlarini joriy etish jarayonida mavjud muammolar ko‘rsatib o‘tilgan hamda ularni bartaraf etish 
bo‘yicha muallifning yondashuvlari keltirilgan.

Kalit soʻzlar: masofaviy bank xizmatlari, internet sayt, risk, bank texnologiyalari, internet tezligi, moliyaviy xizmatlar.
Abstract. The article highlights internal and external factors affecting the implementation of remote banking services. It 
outlines the existing challenges in the implementation process and presents the author’s approaches to addressing them.

Key words: remote banking services, website, risk, banking technologies, internet speed, financial services.
Аннотация. В статье освещены внутренние и внешние факторы, влияющие на внедрение дистанционного 
банковского обслуживания. Отмечены существующие проблемы, возникающие в процессе внедрения таких услуг, 
и приведены подходы автора к их устранению.

Ключевые слова: дистанционные банковские услуги, интернет-сайт, риск, банковские технологии, скорость 
интернета, финансовые услуги.

K I R I S H
O‘zbekiston Respublikasida bank tizimini isloh qilish sharoitida tijorat banklarining depozit va kredit xizmatlari 

ko‘rsatish amaliyotini takomillashtirishga alohida e’tibor qaratilmoqda. 2020–2025-yillarga mo‘ljallangan 
O‘zbekiston Respublikasining bank tizimini isloh qilish strategiyasida “Bank xizmati ko‘rsatishni modernizatsiya 
qilish, kredit portfeli va tavakkalchiliklarni boshqarish sifatini yaxshilash, tijorat banklari kreditlarining hajmini 
barqaror o‘sishini ta’minlash, moliyaviy tavakkalchiliklarni baholash uchun texnologik yechimlarni tatbiq etish” 
[1] mamlakat bank tizimini isloh qilishning ustuvor yo‘nalishlari sifatida belgilab berilgan.

 Rivojlangan davlatlar amaliyotiga ko‘ra, tijorat banklarida bank xizmatlarini masofadan ko‘rsatish va bank 
xizmatlarini raqamlashtirish orqali bank tizimidagi muammoli holatlar uchun qulay moliyaviy yechimlar ishlab 
chiqilmoqda. Xususan, jahon bank tizimi ham raqamli yordamchilar, raqamli banklar, biometrik texnologiyalar, 
mobil ilovalar, blokcheyn texnologiyasi, sun’iy intellekt va boshqa zamonaviy moliyaviy texnologiyalar bilan 
taraqqiy topmoqda. Natijada, ular yordamida bank va mijozlari jismoniy aloqasiz, bank binosiga bormasdan 
pul mablag‘larini boshqarishi, ko‘p sonli mijozlarga navbatsiz xizmat ko‘rsatishi, vaqt va xarajatlarni tejash 
imkoniyatlariga ega bo‘lmoqda [2].

M A V Z U G A  O I D  A D A B I Y O T L A R  S H A R H I
Hozirgi davrda bank xizmatlari, uning rivojlanish evolyusiyasi va uni yanada takomillashtirish bo‘yicha 

ko‘plab ilmiy tadqiqotlar olib borilmoqda. 
Bank xizmatlari bozorida mijozlarning ehtiyojlari va ularni qondirish, shuningdek bank xizmatlari kabi 

masalalarni tadqiq qilish, rossiyalik olimlar Ye.F.Jukov, O.I.Lavrushin, T.N.Nesterova, A.N.Ivanov, va fransiyalik 
iqtisodchi olim S. De Kusserlarning ilmiy izlanishlarida o‘z aksini topgan.

B.Kingning “Bank 4.0. Banking faqat banklarda emas, barcha joyda” nomli kitobida global beqaror muhit 
sharoitida banklar to‘liq qayta tashkil etilishi, iste’molchining raqamli hayotiga kirib borishi, faoliyatni ko‘p kanalli 
xizmatlardan bir kanalli xizmatlar tamoyili asosida tashkil etishi muqarrar jarayon ekanligiga urg‘u berilgan.

Zamonaviy tadqiqotlarda bu jarayon asosan raqamli texnologiyalarni bank tizimiga integratsiya qilish orqali 
tahlil etiladi. Masalan, Philippon raqamli moliya vositalari yordamida moliyaviy vositachilik xarajatlari keskin 
kamayganini va bu holat bank xizmatlari ommabopligini oshirganini ta’kidlaydi. Shuningdek, Gomber, Kauffman 
va Parker tomonidan olib borilgan tadqiqotlar raqamli transformatsiya banklar faoliyatini nafaqat texnologik, 
balki tashkiliy va institutsional jihatdan ham o‘zgartirayotganini ko‘rsatadi.

O.Lavrushinning fikriga ko‘ra, bank - ma’lum mahsulot ishlab chiqaradigan muassasa bo‘lib, moddiy ishlab 
chiqarish sohasidan farq qilib pul, to‘lov vositalari ko‘rinishidagi maxsus tovarlarni ishlab chiqaradi. Ushbu 
mahsulotlarga qo‘shimcha ravishda banklar asosan pul mazmunidagi xizmatlarni taqdim etadi[3]. 

Shuningdek, World Bank va OECD tomonidan e’lon qilingan xalqaro hisobotlar bank sektorida raqamli 
innovatsiyalarni joriy etishning makroiqtisodiy ta’sirlarini ochib beradi. Ularga ko‘ra, fintech va proptech kabi 
yangi texnologiyalar nafaqat xizmatlar ko‘lamini, balki banklararo raqobat muhitini ham tubdan o‘zgartirmoqda.

T A D Q I Q O T  M E T O D O L O G I YA S I
Tadqiqotning metodologik asosi bo‘lib, bank faoliyatida raqamli iqtisodiyot sharoitida bank xizmatlari 

amaliyotini tahlil etishda tizimli yondashuvning qo‘llanilishi hisoblanadi. Tahlil natijalari asosida tijorat banklarida 
bank xizmatlari amaliyotini tashkil etishning nazariy asoslari hamda ularning o‘ziga xos xususiyatlari batafsil 
baholangan. 

T A H L I L  V A  N A T I J A L A R
Bank faoliyatini daromadlilik nuqtayi nazaridan tahlil qilish kredit va foiz siyosatini shakllantirish, kam 

daromadli operatsiyalarni aniqlash hamda tijorat banklariga sezilarli daromad olish imkonini beruvchi takliflarni 
ishlab chiqish uchun mustahkam asos yaratadi. Ushbu masalalarni hal etishda iqtisodiy-moliyaviy tahlil, bank 
moliyaviy resurslarining harakatini boshqarish mexanizmi va kapitaldan samarali hamda oqilona foydalanishni 
ta’minlaydigan moliyaviy menejment muhim o‘rin tutadi.

Bank tomonidan keng ko‘lamda xizmatlarning ko‘rsatilishi, uning mijoz uchun ishlashi — bugungi kunning 
asosiy talablaridan biridir. Shu bois, mijozlar manfaatini ko‘zlagan holda bank uchun daromad keltiradigan 
dasturlarni yaratish, samarali tadbirlarni uyushtirish, har bir moliyaviy xizmatning tub mohiyati, foydali va 
ehtimoliy zararli jihatlarini mijozlarga tushuntirish bilan shug‘ullanuvchi maxsus bank bo‘limlarini joriy etish 
maqsadga muvofiq, deb hisoblayman. Moliyaviy xizmatlarni keng qamrovda yo‘lga qo‘yish banklar uchun 
daromad manbalarini kengaytiradi va ularni zamonaviy bank tizimi darajasiga olib chiqadi.

Banklar faoliyatini transformatsiya qilishning asosiy yo‘nalishlaridan biri — bu bank boshqaruvi modelini 
o‘zgartirishdan iborat. Xorijiy tadqiqotchilar fikriga ko‘ra, kompaniyalar, xususan, banklar tomonidan yangi 
texnologiyalar va sun’iy intellektni joriy etish risklar va xarajatlarni kamaytirishga, shu bilan birga ularning 
faoliyati samaradorligini oshirishga xizmat qilmoqda.

To‘lov xizmatlari bozorida aholiga qo‘shimcha qulayliklar yaratish maqsadida O‘zbekiston Respublikasi 
Prezidentining 2023-yil 9-martdagi “Aholi tomonidan to‘lovlarni amalga oshirishda qo‘shimcha qulayliklar yaratish 
to‘g‘risida”gi PQ–88-son1li qaroriga muvofiq, to‘lov xizmati ko‘rsatilganligi uchun vositachilik haqi mablag‘ 
oluvchilar (benefitsiarlardan) hisobidan, to‘lov summasidan chegirib qolinish tartibida amalga oshirilmoqda va 
bu mexanizm amalda samarali ishlamoqda.

Ya’ni, bankning asosiy vazifalaridan biri — hamkorlar bilan uzviy aloqalarni o‘rnatish va ularning mijozlari 
o‘rtasidagi tranzaksiya jarayonlari texnologiyasini mukammal sozlashdan iborat. Bank 4.0 modeliga o‘tish orqali 
ushbu transformatsiya insoniyat taraqqiyotida sifat jihatidan yangi bosqichga ko‘tariladi va sun’iy intellektni 
yaratish hamda u bilan samarali o‘zaro ta’sirni yo‘lga qo‘yish muammosiga amaliy yechimga yaqinlashadi 
(1-rasm).

1-rasm. Banklararo to‘lov tizimi orqali amalga oshirilgan tranzaksiyalar hajmi2

1	  https://lex.uz/docs/-6401523
2	  Манба: Марказий банк маълумотлари асосида тайёрланди.

Banklararo to‘lov tizimi orqali amalga oshirilgan tranzaksiyalar hajmining o‘sishi iqtisodiyotni moliyalashtirish 
ko‘lami, investitsion faollik hamda Markaziy bank va tijorat banklari o‘rtasidagi pul bozoridagi operatsiyalar 
hajmining ortib borishi bilan izohlanadi.

2024-yilda 1 ta tijorat bankiga faoliyat yuritish uchun litsenziya berilgani, shuningdek, “Milliy kliring markazi” 
AJ va “Qimmatli qog‘ozlar markaziy depozitariysi” AJning Markaziy bankning Banklararo to‘lov tizimiga ulanishi 
hisobiga ushbu to‘lov tizimi ishtirokchilari soni 39 taga yetdi. Bundan tashqari, tijorat banklari bo‘linmalarini 
optimallashtirish va ixcham bank xizmatlari markazlarini tashkil etish orqali mijozlarga istalgan bank bo‘linmalari 
orqali sifatli bank xizmatlaridan foydalanish imkoniyatini beruvchi yagona bank kodi (MFO) texnologiyasi 
asosida faoliyat yurituvchi banklar soni 2 taga ortib, 11 taga yetdi.

Shuningdek, tijorat banklari tomonidan mijozlarga berilgan barcha to‘lov terminallarining MCC-kodlari 
(mijoz toifasi kodi) to‘liq xatlovdan o‘tkazilib, mijozlarning faoliyat turiga muvofiqlashtirilishi ta’minlandi. Bunda, 
to‘lov terminallariga tegishli MCC-kodlar xalqaro to‘lov tizimlarining (VISA, Mastercard) standartlari asosida 
belgilandi.

Natijada, masofaviy bank xizmatlaridan foydalanish ko‘lamining oshib borayotgani o‘z navbatida bank 
kartalariga bo‘lgan talabning ortishiga xizmat qilmoqda. Xususan, 2024-yilda muomalaga chiqarilgan bank 
kartalari soni 53,5 mln donaga yetib, 2023-yilga nisbatan 15 foizga o‘sdi.

X U L O S A  V A  T A K L I F L A R
Xulosa qilib aytganda, bank va mijoz o‘rtasidagi munosabatlarda zamonaviy axborot-kommunikatsiya 

texnologiyalarini keng joriy etish, jumladan, xarajati nisbatan kam bo‘lgan elektron raqamli texnologiyalarga 
asoslangan moliyaviy xizmatlarni rag‘batlantirish mexanizmini yaratish, respublika bo‘ylab barcha bank 
filiallarida 24/7 rejimida ishlovchi smart-ofislarni ochish hamda bank kartalari va ularga xizmat ko‘rsatuvchi 
jihozlar (to‘lov terminallari, infokiosklar va bankomatlar) sonini keskin oshirish orqali bank mijozlari va mamlakat 
aholisi uchun qulay xizmatlarni taklif etish bugungi kunning dolzarb masalalaridan biridir.

Shuni e’tiborga olish zarurki, raqamli bank xizmatlari bevosita bankning o‘zida shakllantirilib, amaliyotga 
joriy etilishi lozim. Chunki boshqa tashkilotlar tomonidan ishlab chiqilgan bank mahsulotlarini sotib olib, ularni 
joriy etish holati, mohiyatan, modernizatsiyalash tarzida talqin etiladi. Bank xizmatlarining o‘ziga xos xususiyati 
— bu bankning innovatsion infratuzilmasini shakllantirish bilan bir qatorda, keng qamrovli innovatsion ekotizimni 
vujudga keltirishga xizmat qilishi kerak. Boshqacha aytganda, bank xizmatlarining innovatsion platformalari 
boshqa tizimlarning elektron platformalari bilan o‘zaro aloqadorlik va moslik tamoyili asosida ishlashi zarur.

